
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Васина гора

	ВАСЯГИЙН УУЛ

	Манай нутагт тэгш тал газар ховорхон билээ. Явган байтугай унаа хөсөгтэй тойрч гарахад хэцүү уул жалга хосолсон нутаг юм. Уул шиг ч уултай газар даа. Заримыг нь хүн огт анзаарахгүй боловч зарим нь сургаар нэрд гарсан уулс учир тойрог даяар байтугай, алс хол нутгийн хүмүүс андахгүй мэднэ. 

	Заводын хажууханд нэг тийм уул байжээ. Мод хэртэй, заримдаа илүү өгсүүр газар дайралдах тул ямар ч тэнхээтэй морь тэр уул өөд хөөс сахруулан мацна. Цааш бүр хэцүү хянга нуруу шиг өндөрлөгийг давах хэрэг гарна. Ийм л содон уул билээ. Тэр уулыг явган, унаатай алин боловч нэг удаа давсан хүн удтал марталгүй, хүн хард ярьж явах болдог. 

	Уулын хянган нуруугаар заводын мэдлийн дэвсгэр нутаг, сангийн эдлэн газрын зааг байдаг. Тэнд шивээ барьж, том хаалга босгожээ. Гэвч тэр хаалга үзэх төдий бөгөөд үргэлж хүн цувж байдаг болохоор агшин зуур ч хаах аргагүй ажээ. Тэр үед манай хязгаар нутагт төмөр зам байсангүй. Сибирийн гол замаар өдөр шөнөгүй явган унаатай хүн цуваад амар заяа үзүүлдэггүй байсан билээ. 

	Шивээний цаад талаас он жил хүн амьтангүй эл хуль бөгөөд хөгшин гачуур модон ой үргэлжлэх тул тэр зүг рүү мал явуулах аргагүй. Тэр ой руу орсон хонь, үхэр ор сураггүй алга болдог ажээ. Уулын тэр хавийн хажууг Чонын ам гэж нэрлэсэн нь учиртай юм. Сибирийн гол замаар өдөр шөнөгүй хүн амьтан цувж байдаг боловч өвлийн цагт тэр хавиар ойр гарахаасаа хүмүүс айдаг ажээ. 

	Ийм газрын нэвтрэх хаалга манах ажлыг хэн хүнээр итгэж хийлгэдэггүй бөгөөд найдвартай хүн олох гэж ажилчдын бүлгийн гишүүд удаан хайжээ. Урьд цэргийн алба хааж яваад ирсэн Василий гэгч осолдохгүй манай эндхийн хүн, чухам хэний хэн гэгч болохыг би мэдэхгүй юм. Залуудаа цэргийн албанд татагдаж, төдхөн нутагтаа модон хөлтэй буцаж ирсэн ажээ. 

	Үзтэл Василийн ойрын төрөл садан байхгүй болой. Эхнэр авч тохиносонгүй, муу байшиндаа ганц бие аж төрж байжээ. Тэднийх тэр уулын хавьд ойролцоо байсан ажээ. Урьдын цагт халагдсан цэргийн авдаг тэтгэвэр гэж жилд хэдхэн зоос байсан тул ганц хүний цайны хийцэд ч хүрдэггүй байсан юм. 

	Иймд ямар нэг ажил хийж, гэдсээ тэжээх хэрэгтэй болно. Манайхны ярьдгаар, Василий гутал оёх, морины тоног сэлбэх, сагс сүлжих, нэхэх машины зарим аар саар юм засах зэрэг сууж хийх ажлыг эрхэлдэг хүн байлаа. Ийм ажил хийгээд ч баяжих аргагүй, хэдхэн зоосны олз олно. Василий, ядуу зүдүү амь зууж байна гэж хэнд ч гомдол гаргаж ярихгүй боловч хүмүүс түүний чадлаараа мэрийж байхыг хараад:

	— Чи энд суугаад юу хийдэг юм бэ? Ууланд, нэвтрэх хаалганы дэргэд байдаг байшинд очиж суу л даа. Манаа хийсний чинь хөлсийг өгье гэв. 

	— Олны тусад юм хийхгүй байж яаж болох вэ? Модон хөлтэй хүнд хэдэн малаа эргүүлж тойруулахад л эв муутай газар юм даа. Гар хөлийн үзүүрт тус болох хүүхэд багачуул өгвөл болохгүй яах вэ гэж Василий хэлжээ. 

	Ажилчдын бүлгийн гишүүд үүнийг зөвшөөрчээ. Василий төдхөн нэвтрэх хаалганы хажуудах байшинд нүүж очжээ. Жижигхэн, хээрийн байшин байв. Шөл, бэрээсэй чанах зуух, хэвтэх наар, цонхны дэргэд гутал тахалж суух зай л байвал ганц бие хүнд өөр юу хэрэгтэй билээ. Василий тэр байшинд олон жил идээшин амь зуужээ. Хүмүүс түүнийг анхандаа Вася ах гэлцдэг байснаа өвгөн ах Василий гэх болжээ. Түүний нэрээр тэр уулыг нэрлэдэг болсон ажээ. Заводынхноор барахгүй, Сибирийн гол замаар байнга нааш цаашаа ачаа хөсөгтэй холхиж байдаг хол нутгийн хүмүүс хүртэл Василийн уулыг андахаа байжээ. Нааш цаашаа дайрч гардаг улс ч тэр өвгөнийг мэддэг болж, аахар шаахар юм худалдаж аваад:

	— Өвгөн ах та энэ уулыг жилд нэг цун ч гэсэн ухаж намсгаж баймаар юм. Тэгвэл нааш цааш давж байхад эрхбиш хялбар болох сон байгаа гэж тоглоом хийж хэлэхэд,

	— Хүнд ачтай тустай энэ уулыг улам өндөрлөж байвал таарах юм гэж Василий өвгөн хариулдаг байжээ. 

	— Яагаад тэр вэ? гэж явуулын хүнийг шалгааж эхлэхэд Василий өвгөн:

	— Аян замдаа гараад явахад хийх юм олдохгүй завтай болно, тэгэхээр өөрөө сайн бод доо гэж хариу хэлдэг ажээ. 

	Василий өвгөнд олон хөвгүүдийг туслагч болгож өгчээ. Арван нас хүрч яваа өнчин хүүг өөр ажил хийж чадах болтол нэг, хоёр жил туслагчаар байлгаж байгаад өөр хүүхэд сольж өгнө. Бидний нас гэдэг хавар цагт үерлэсэн уулын горхи шиг үзэгдэж харагдахгүй өнгөрөх юм даа. Арваад жил өнгөрөхөд Василий өвгөний дэргэд туслагч байсан хөвгүүд айл гэр болж амжиж, дахиад арван жил болоход тэдний үр хүүхэд өсөж өвгөнд туслагчаар өгөх насанд хүрэх ажээ. Ийнхүү заводод Василий өвгөний туслагч байсан өдий төдий ажилчин бий болжээ. Тэд насаар харилцан адилгүй, нэг хэсэг нь цэл залуу, нөгөө хэсэг нь эр дунд насны бөгөөд бас үс бууралтаж, хөгшрөх тийшээ хандсан хүмүүс боловч ажлаас айж шантардаггүй, ямар ч хүнд үе ирэхэд гайхаш тасарч үзээгүй онцлогтой хүмүүс юм. Амь зуулга сайтай хүмүүс хүртэл үр хүүхдээ ганц жил ч гэсэн Василий өвгөнд туслагчаар өгөх юм сан гэж чармайдгийг бодоход өнчин хоцорч, юмаар дутагдаж гачигдсаных биш билээ. Үүнээс болж, одоо миний хүүгийн ээлж, чиний хүү ядаад ганц жил ч хүлээж болно. Би хүүгээ өгөх болсон гэж хэрүүл болдог ч удаа байжээ. 

	Юунд нь болж ингэж өрсдөг юм бол гэж хүмүүс сонирхоно. Василийн туслагч байсан хүмүүс үүнийг нууж хаалгүй ярьдаг байлаа. Зав л гарвал тэд, Василий өвгөнд яаж тус болж, юу сурч авснаа дуртай ярина. 

	Хүн бүр өөрийн бодсоноор ярих авч нэг л юманд тулна. 

	Васягийн уулын нэвтрэх хаалга, манаж харахад төвөгтэй газар байжээ. Олон хөлийн газар ямар нэг хэрэг төвөггүй өнгөрөх нь ховор учир хонь мал байтугай, ачаа хөсгөөр яваа хүмүүсийн хойноос харж хандах хэрэг гарна. Ачаа хөсгөөр яваа зарим хүн заводоор дайрч гарахдаа айлын хурга авч ачааныхаа араас туугаад явчихна. Эзэн нь мэдвэл хүн амины хэрэг гартал зодолдож болох учраас тэд алж аваад явахаасаа болгоомжилно. Их зам дээр өсөж бойжсон ажилчид, аянчдыг хэрэг төвөг гаргавал өрөвдөхгүй хүмүүс билээ. Төөрөлдсөн хурга явсан гэх буюу эсвэл гурил үзээд дагаад байхаар нь орхиж чадсангүй гэж шалтаг зааж болох тул тэдэнд амьдаар авч явах нь төвөггүй ажээ. Ингэж хэлээд буцаагаад өгөхөд эзэд нь нэхэл дагал бололгүй харааж зүхээд хоцорно. Иймд манаач хүнд сайн харж хандах хэрэгтэй болдог байлаа. 

	Нэвтрэх хаалгыг манаж харахад хэдий тайван биш ч гэсэн эрхбиш зав чөлөө гардаг ажээ. Василий өвгөн энэ зав чөлөөнд хувийнхаа ажлыг хийнэ. Тэгэхэд жаал хүү юу хийж суух вэ? Ой руу, эсвэл өөр тийш явахыг өвгөн манаач үл зөвшөөрнө. Цэрэгт явсан хүн алба хааж сурдаг. Ер нь харуул манаа орхиж явж болох уу даа? Василий өвгөн энэ талаар тун чанд хүн байжээ. Тэр хүүд завтай цаг гарвал нааш цааш сүлжсэн явган унаатай хүмүүсийг ажиглах нэгэн зугаа ажээ. Гол зам уул даваад цааш өдий төдий газар шугам шиг шув шулуухан одох ажээ. Уулын орой дээрээс хоёр тийш ажихад зам доор очтолоо зурайж харагдах бөгөөд өгсөж уруудаж яваа хүмүүс илхэн үзэгдэнэ. Жаал хүү тэдний хойноос харж зогсож зогсож:

	— Өвгөн ах аа, би нэг юм ажиглалаа. Хүмүүс уул өөд өгсөж гараад заавал эргэж харах юм. Нас дээр гарч хүч тэнхээ доройтсон авч амьжруулах рашаанд булхсан мэт цаашаа хөгжил баясгалантай яваад өгөх юм. Гэтэл эр чадал төгс баймаар хэр нь зарим хүн толгой ганзагалж орхиод, бэртсэн юм шиг гэлдрэх юм. Энэ ямар учиртай юм бэ? гэж асууна.

	— Юм эрж байгаа мэт юугаа эргэж харав? гэж өөрсдөөс нь асуу. Тэгвэл учрыг мэднэ ээ, чи! гэж өвгөн хариулдаг ажээ.

	Даваан дээр гарч ирээд заавал эргэж хардгийн учир юу вэ? гэж хүү явуулын хүмүүсээс асуух болжээ. Зарим нь уцаарлаж зандчаад явахад зарим нь хүүд чин үнэнээ хэлж өгдөг байв. 

	Хоёр янзын хариу хэлэх нь гайхмаар ажээ. Даваа даваад цаашаа хөгжилтэй явах хүмүүс хэлэхдээ:

	— Эргэж харалгүй яаж явах билээ. Энэ уулыг нэг даваад авбал цааш нь айх юм байхгүй. Торж тээглэх юмгүй болохоор би баяр хөөртэй явдаг гэж хариулна.

	Зарим нь гаслан гиншин байж:

	— Ийм уул даваад амарч суумаар бодогдовч бас л цаашаа явахаас өөр арга байхгүй юм гэж үглэнэ. 

	Ингэж хэлээд тэдний тушаатай юм шиг гэлдрэхийг нь харахад ой гутмаар ажээ. 

	Явуулын хүмүүсийн ингэж ярьсныг хэлж ирэхэд, Василий өвгөн:

	— Энэ уул холын аянаар яваа хүний хүч чадлыг харуулдаг юм. Зарим хүн нэг насаараа тэгш газрыг хөндлөн гулд явавч хэр зэрэг хүч чадалтайгаа мэдэж чадалгүй өнгөрдөг байна. Хэрэв тэр хүн манай энэ уул шиг хянга нурууг даваад эргэж харвал юу хийх чадалтайгаа мэдэж авна. Өөрийн хүч чадлыг мэдээд авбал ажил хийхэд тустай бөгөөд амь зуухад баясгалантай байдаг. Муухан эрийг энэ уул гутал тахалж ч болохгүй өмхөрсөн эсгий шиг үлбэгэр амьтан болохыг нь харуулаад өгнө гэж тайлбарлаж өгдөг байв. 

	Жаал хүү өөрийгөө үлбэгэр амьтан гэж хэлүүлэх дургүй байх учир:

	— Өвгөн ах аа, би өдөр бүр энэ уул өөд хар гүйхээрээ авирна, та хараарай гэж сайрхаж хэлнэ. 

	— Үүнд муу юм байхгүй, хэзээ нэг цагт чамд хэрэг болж ч мэднэ. Уул бүр өнцийж ёгнойж байдаггүй юм. Хамгийн гол нь ажил хийж сурах хэрэгтэй юм шүү дээ. Ажлаас нь айж халшрахгүй байвал болох нь тэр гэж Василий өвгөн инээмсэглэн хэлжээ. 

	Өвгөн Василий өөрийн туслагчид ийм л юм зааж сургадаг хүн байсан ажээ. Тэр өвгөний туслагч явсан хөвгүүд үүнийг хожим нь үр хүүхдэдээ дамжуулан ярьдаг байлаа. Васягийн уул хүний чадлыг харуулдаг гэж итгэх нь манай нутагт заншил болон тогтож залуу харчуул эхнэр болгох гэсэн бүсгүйгээ ууланд гарахыг зориуд манаж харж байдаг болжээ. Тэднийг жимс, мөөг түүхээр ууланд явахыг мэдээд, уулын хянга нуруу дээрээс уруу царайлж буух нь уу, эсвэл хөгжилтэй дуу дуулж явах нь уу гэж хүлээж хардаг байжээ. 

	Эхнэр болох бүсгүйчүүд хань болох залууг Васягийн уулан дээрээс яаж буухыг харах гэж бас хичээдэг юм. 

	Манай нутгийнхан энэ уулыг одоо болтол мартдаггүй билээ. 

	— Аюултай дайн болж өнгөрлөө. Энэ уул харахад хүртэл аймшигтай байсан боловч давсан юм даа. Тийм аугаа их хүчтэй гэдгээ хүмүүс мэддэггүй явжээ. Тэр хүчийг энэ уул зааж мэдүүлсэн нь ард олонд шинэ саруул зам нээж өгсөнтэй ялгаагүй юм. Нэгэнт үүнийг хийж чадсан юм чинь үүнээс ч илүү юм бүтээж чадах нь лавтай гэж өнө өнгөрснийг хүүрнэхийн тулд биш, өнөөгийн үйлстэй холбож, энэ уулыг байн байн дурсаж ярьдаг билээ.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

